
   Чăваш пикисене, ĕлккен тенкисене

Вăй картинче курсан,

Сар улăхри сап-сар чечек пек тенине

Илетĕп эп аса.



Чăваш ачисене, пуса каччисене

Ташланине пăхсан,

Çут çăлтăрсем сиксе илемлĕн çиçнине

Сăнатăп савăнса.



Ай-хай, маттур яшсен хĕлхемлĕ куçĕсем,

Кăмăлĕсем çурхи!

Вăрр! çаврăнсан пĕр кас çӳç-пуçĕ вĕçнисем —

Йĕс çиçĕмĕн çилхи!



Хаваслăн çĕкленсе ура хуçса илсен,

Тăпăртатсан юри, —

Хăлат пек каччăсен хĕреççĕ пĕвĕсем,

Янра тăрать юрри!



Ик алăпа хуллен сулкаласа, шуçса

Чипер хĕрсем иртсен,

Çинçе пилĕк çине тирпейлĕн вырнаçса,

Яшсен алли ӳксен, —



Хам халăхăм юнне, хам халăхăм чунне

Туйса эп савăнатăп.

Умра çиçсе тăран тăванлăх тĕнчине

Ялан малаш сунатăп.

  